
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

চয়নিকা
৪৫




গুপ্ত প্রেম








তবে পরানে ভালোবাসা কেন গো দিলে

রূপ না দিলে যদি বিধি হে।

পুজার তরে হিয়া উঠে যে ব্যাকুলিয়া,

পূজিব তারে গিয়া কী দিয়ে।



মনে গোপনে থাকে প্রেম, যায় না দেখা,

কুসুম দেয় তাই দেবতায়।

দাঁড়ায়ে থাকি দ্বারে, চাহিয়া দেখি তারে, 

কী ব’লে আপনারে দিব তায়।

ভালো বাসিলে ভালো যারে দেখিতে হয় 

সে যেন পারে ভালোবাসিতে।

মধুর হাসি তার দিক্ সে উপহার 

মাধুরী ফুটে যার হাসিতে।



যার নবীন-সুকুমার কপোলতলে

রাঙিয়া উঠে প্রেম লাজে গো।

যাহার ঢলঢল নয়ন শতদল

তারেই আঁখিজল সাজে গো।



তাই লুকায়ে থাকি সদা পাছে সে দেখে,

ভালোবাসিতে মরি শরমে।

রুধিয়া মনোদ্বার প্রেমের কারাগার 

রচেছি আপনার মরমে।



আহা এ তনু-আবরণ শ্রীহীন ম্লান

ঝরে তো ঝরে যাক শুকায়ে,

হৃদয়মাঝে মম দেবতা মনোরম 

মাধুরী নিরুপম লুকায়ে।

